Тексты для аудирования - 9 класс
Тексты к заданию А.

А.  Йыл вӹд сага ӹлӹшӹ халык лошты икшӹ школвлӓм Пётр Первый кугижӓ годым пачыныт. Тӹнам кугижӓн правительство мары халыклан тыменяш правам пуде, седӹндоно папи-тьотинӓвла лыдын-сирен мыштыделыт. 1707 ин крестӹмӹ марын логӹц Казаньыш миссионерлӓн тыменяш кымлы кок марын тетям нӓнгенӹт. Нӹнӹм рушла тымденӹт. Тетявлӓ нелӹн ӹленӹт, токышты кенештӹ ылын, шукышты шуженӓт коленӹт. Нелӹ ӹлӹмӓш гишӓн вӹц ӹрвезӹ веле тымень лӓктӹн. Седӹндон варажы мӓмнӓн кымдемӹштӹ новокрещенский школвлӓм пачыныт. 

Б. 1749 ин Царевококшайскышты новокрещенский школ почылтын. Ти школышты миссионервлӓ 5 иӓш гӹц 15 иӓш якте черемис тетявлӓм тымдаш шӱденӹт. Инструкци семӹнь, школышты хоть ик тымдышы мары йӹлмӹм пӓлӹшӓшлык ылын. Но техень тымдышы тӹнӓм лиде. Мары тетявлӓм рушла тымденӹт, седӹндоно тыменьшӹвлӓлӓн пӓлӹмӓшӹм  погаш нелӹ ылын. Вӹц и жепӹштӹ новокрещенский школым кокшӱдӹ нӓрӹ  тетя тымень лӓктӹн. 1755 ин ти школым Казаньыштыш новокрещенский школ доно ушенӹт. 

В. Октябрь революци гӹц анзыцок марынвлӓ лошты  кӱшӹл образованим  нӓлшӹ линӹт. Тӹнг шотышты нӹнӹ духовный академим пӹтӓренӹт. Тидӹ гишан ӧрӓш ак кел: марын эдемлӓн тӹнӓм духовный дӓ тымдышы школвлӓ гӹц пасна вес вӓре амаса питырген. Тенге Казаньыштыш духовный академим  Андрей Альбинский (1811 ин), Сергей Нурминский (1864 ин), Павел Глезденёв (1906 ин) пӹтӓренӹт. Казаньыштыш  университетӹм И.Н. Смирнов (1878 ин) дӓ В.М. Васильев (1918 ин) тымень лӓктӹнӹт.

Г. 1872 ин Казаньышты Инородческий учительский семинари пачылтын. Семинарим лӹмлӹ просветитель Н. И. Ильминский вуйлатен. Тӹштӹ солаштыш школвлӓлӓн тымдышывлӓм йӓмдӹленӹт. Тенгеок Казаньышты учительский семинариштӹ башкир, марын, мордва, удмурт, татар, чуваш халыкын  тетявлӓштӹ тыменьӹнӹт. Октябрь революци  якте учительский семинарим 120 нӓрӹ марын эдем тымень лӓктӹн. Тенгеок 100 нӓрӹ эдем шукы йиш профессим нӓлӹн. 
Текст к заданиям А1-А3

Никандр Лекайн (Никандр Сергеевич Еремеев) – Мары АССР халык писатель. Тӹдӹ 1907 ин 1 июньын Моркы район Кораксолаэш незер хресӓнь семняэш шачын. Солаштыш тӹнгӓлтӹш школышты дӓ Моркы солаштыш столярный школышты тыменьынн. 1925 ин Йошкар-Олаштыш совпартшколышкы тыменяш пырен дӓ литература пӓшӓ докы шӱмӓнгӹн. 1929 ин «Настий» лӹмӓн икшӹ шайыштмашыжы «У ви» журналеш пецӓтлӓлтӹн. Никандр Лекайн Кого Отечественный вырсышты кредӓлӹн.  Вырсы жепӹштӹ «Кого войнан тылыштыжы» романым сирен. Ти роман мары литературым пойдарышы ик сек яжо произведени.  Война паштек  «Марий коммуна» газет дӓ «Ончыко» журнал редакцивлӓштӹ пӓшӓм ӹштен. 

Никандр Лекайнын творчествыжы шукы йиш жанран произведенивлӓ  доно паян. Писатель ӹшке курымыштыжы шӱдӹ утла шайыштмашым, очеркӹм, фельетоным, шукы лыдыш дон мырым, икманяр повесть дон пьесым, кым романым сирен. Тетявлӓлӓн Н. Лекайн «Шӧртньӹ пӹрцӹк» повестьым, «Ӹнгӹжванды лошты», «Вараксим-влак» сборниквлӓм пецӓтлен.  1960 ин писательӹн ӹлымӓшӹжӹ кӹрӹлтӹн. Тӹдӹн творчествыжы мары сӹлнӹшаям  шукеш пойдарен дӓ виӓнгден.

Тексты к заданиям А4-А6.
А4. Интернет – мычашдымы увер мир. Тӹштӹ пӓлымӓшӹм келгемдӓш палшышы шукы ум, керӓлӹм, яжом моаш лиэш. Интернет – тӓнг доно шайышташ, у тӓнг доно пӓлӹмӹ лиаш яжо йӧн. Но виртуальный мирӹн яжо монгыржы гӹц пасна худажат улы. Интернетышты ӹштӹмӹ ик самынь ашкыл ӹшкӹлӓн веле агыл, тенгеок лишӹл эдемлӓн, ӓтя-ӓвӓлӓн ойхым канден кердеш.
А5.  Кыды-тидӹ тетя тыменьмӹжӹ годым лётчик лиӓш шана, а ӹлӹмӓш корны стройкыш канда. Весӹлӓн врач професси келшӓ, а тӹдӹ токарь профессим нӓлеш. Малан тенге лиэш?  Тидӹ – эдемӹн кӧргӹ дисциплиныжы. Лач тӹдӹ анзыкы кеӓш, пӹсӹн, яжон  стараяш палша. Хоть-махань пӓшӓлӓн вим дӓ пӓлӹмӓшӹм пумыла. Техень кымыл улы гӹнь, сӹнгӹмӓш лиэш.

А6. Мары халыкын шукы айовлӓжӹ улы. Каждый идӓлӹк жепӹн ӹшке айожы. Телӹм – Шартял, Ӱӓрня;  шошым – Когечӹ, Агавайрем; кӓнгӹжӹм – Семӹк, Сӱрем, Угиндӹ;  шӹжӹм – У шӹрӓш, Шыжӹ кӱсӧ.  Каждый айолан мары халык анзыцок йӓмдӹлӓлтӹн. Айо гӹц анзыц момоцаш пыренӹт, ире выргемӹм чиэнӹт, стӧл циц качкышым погенӹт. Стӧл вӹлнӹ команмеленӓ, сакой кагыль, падкагыль, шӹрӓш, мынывлошка, тара лин. Кӹзӹтӓт халык айовлӓм  празднуя. 

